
Okkara 
kvinnur 
evropa­
meistarar

Tóra við keldu
Eygamálið síða 16

Á ferð 
í litaða 
landinum

Við 13 atkvøðum ímóti og sjey fyri 
feldi Løgtingið í gjár uppskotið hjá 
Tjóðveldinum og Javnaðarflokki­
num um at krevja inn kringvarps­
gjaldið umvegis skattin.

Umframt at stabilisera inntøku­
grundarlagið hjá Kringvarpi Føroya, 
so hevði uppskotið eisini til enda­
máls at taka burtur lýsingarnar úr 
Kringvarpinum soleiðis, at privatu 
miðlarnir kundu hava hesa inntøk­
ukeldu í friði.

Øll eru uttan iva samd um, at 
Kringvarpið eigur at hava eitt 
trygt inntøkugrundarlag. Hvussu 
stór inntøkan skal vera, eru vit ikki 
samd um. Og hvussu pengarnir 
skulu krevjast inn, eru vit heldur 

ikki samd um. Tað er tí ein polit­
iskur spurningurin at gera av, um 
kringvarpsgjaldið skal krevjast inn 
so ella so, og tað er eisini ein polit­
iskur spurningur, hvussu nógvar 
pengar vit halda, at vit skulu brúka 
upp á eitt alment public service 
kringvarp.

Men tað átti ikki at vera ein 
politiskur spurningur at gjørt av, 
at kappingin millum privatu miðl­
arnar og eitt alment skattafíggj­
að public service kringvarp eigur 
at vera fair. Tað eigur at vera ein 
kapping á jøvnum føti. Men tað er 
tað ikki. Umframt at krevja skatt 
frá fólki, so kappast Kringvarp Før­
oya um somu lýsingar, sum privatu 

miðlarnir liva av. Hetta er dundr­
andi órættvíst. Men tað er ikki 
Kringvarpið, sum hevur skuldina 
av hesum. Tað er politiska atgerð­
arloysið, sum er orsøkin. Av tí at 
politikararnir ikki hava havt rygg 
til at tryggjað Kringvarpið fíggjar­
liga, so hava teir latið staðið til og 
latið stovnin fíggjað ein part av sín­
um virksemi við lýsingainntøkum. 
At hetta er ein skrúva uttan enda 
sæst á sendiflatuni hjá Kringvarp­
inum, sum nú er gjøgnumseyrað 
við kommersiellum áhugamálum. 
Kringvarpið prostituerar seg fyri 
handilslívinum – og tað tykist sum 
um, at politikararnir halda hetta 
vera í ordan. Men tað er tað ikki.

Eitt er, at Kringvarpið og pol­
itiska skipanin á henda hátt und­
irgrava trúvirðið hjá Kringvarpi 

Føroya. Annað er, at tey somuleiðis 
taka inntøkur frá privatu miðlu­
num.

Vit biðja ikki um stuðul ella um 
almannahjálp. Vit biðja bara um 
frið. Um frið at reka okkara vinn­
uliga virksemi uttan politiska upp­
íblanding,

Vit seta okkara vón til, at Bjørnin 
í Mentamálaráðnum vaknar og fær 
skil á fíggingini av Kringvarpinum 
uttan at oyðileggja inntøkugrund­
arlagið hjá okkum.

Gevið okkum fair kapping

Á nýggjárinum gjørdi Portal­
urin upp, hvussu stóð til við 
uppmøting hjá tingfólki.

Tað vísti seg, at Krist­
in Michelsen skulkaði mest. 
Hann var burtur frá 16 av 42 
tingfundunum hesa tingsetina 
fram til jóla.

Men hann lovaði at taka 
annað skinn um bak.

Og tað hevur hann gjørt. 
Hann hevur møtt á hvørjum 
tingfundi síðani – uttan í gjár. 
Men tá gjørdi hann, sum hann 
eigur: hann bað um farloyvi, so 
næsta fólk á listanum kundi 
møta.

Men aðrir tingsessir hava 

staðið tómir – eitt nú 
hjá Fólkaflokkinum.

Og tá tingsessir 
standa tómir – so 
kann man spyrja, hvar 
tingfólkini eru. Í so máta er 
Facebook nokso avdúkandi. Tí 
har sást herfyri, at Rodmundur 
Nielsen, løgtingsmaður, var á 
country-ferð í Nashville USA 
saman við country-fjepparum 
sum t. d. Johan Dahl, landsstýr­
ismanni og onkrum týdningar­
miklum aktøri í vinnulívinum. 
Men hann helt tað ikki vera 
neyðugt at fáa varamannin 
Boga Andreasen á ting.

Og nú tá ungi tingmaðurin 

Hanus Samró – eisini sambært 
Facebook – hevur hugnað sær 
í Keypmannahavn og nú sólar 
sær í Dubai, so hevur hann 
heldur ikki viljað havt Boga 
Andreasen á ting. Av teimum 11 
tingfundunum í ár hevur hann 
forsømt fimm fundir higartil. 
Og hann fær fulla løn, tá hann 
ikki kallar varamannin inn.

– Vit spyrja bara: Hvar er re­
spektin fyri tingarbeiðinum og 
fyri veljarunum?

Ikki tíð til tingið

Formaðurin í tingbólki Fólka­
floksins kann bæði vera ber­
søgin, speiskur og bondskur. 
Og so tykist hann eisini hava 
hug at pella.

Tað er bara tað, at tá ein 
leiðandi politikari førir seg so­
leiðis fram, so kann verða ringt 
at skilja ímillum, nær hann er 
hvat. Tí er hann trupul at taka 
fyri fult.

Undir tingviðgerðini av 
málinum hjá Javnaðarflokk­
inum og Tjóðveldinum um 
kringvarpsgjaldið hósdagin 
førdi hann fram, at ein alm­

ennur stovnur eigur í Sosiali­
num, sum hann ikki heldur 
vera ein óheftan miðil.

Vit undrast á, hví ein leið­
andi politikari í Fólkaflokki­
num – ein sum eisini førir seg 
fram sum vinnulívsmann – er 
so illa kunnaður um føroyskt 
vinnulív, at hann ikki veit bet­
ur.

Men hetta var helst ætlað 
sum eitt skot – hetta var uttan 
iva ein tilvitað roynd at skala 
trúvirðið hjá Miðlahúsinum.

Sum kunnugt átti Føroya 
Tele einaferð 34 prosent av 

partapeninginum. Føroya Tele 
gjørdist eigari stutt eftir, at P/F 
Miðlafelagið, sum starvsfólk á 
Sosialinum eiga, hevði keypt 
blaðið frá Javnaðarflokkinum. 
Hetta var 2006. Men longu árið 
eftir keypti P/F Miðlafelagið 
aftur partapeningin hjá Føroya 
Tele.

Soleiðis eru eingi handilslig 
ella politiskt áhugamál  aftan 
fyri P/F Miðlafelagið, sum eig­
ur Sosialin og Rás2.

– Eitt feikt úttalisli, sum 
ikki sømir seg formanni Fólka­
floksins á tingi, halda vit!

Pellar Biggi við vilja?

Tá uppskotið hjá Javnað­
arflokkinum og Tjóðveld­
inum varð felt við aðru 
viðgerð á tingfundinum 
hósdagin vóru bara 20 ting­
fólk í salinum. Tað merkir, 
at 13 ikki vóru har – í øllum 
førum teknaðu tey seg ikki 
til atkvøðugreiðslu. Tað er 
eitt fráveruprosent upp á 
40.

13 av hesum tingfólkum 
atkvøddu ímóti, meðan bara 
sjey atkvøddu fyri. Her er 
vert at merkja sær, at Javn­
aðarflokkurin og Tjóðveldi 
hava 12 tingfólk tilsaman. 
Fráveran hjá teimum var tí 
42 prosent.

Í skrivandi stund vita vit 
ikki, hvør atkvøddi hvat, tí 
tað tekur so langa tíð hjá 
løgtingsumsitingini at dag­
føra gerðabókina á heima­
síðuni. Men vit gita, at tey 
sjey, sum atkvøddu fyri, 

vóru úr Javnaðarflokkinum 
og Tjóðveldinum.

Hóast løgtingið onga 
almenna clearingskipan 
hevur – tað er, at um ein úr 
samgonguni ikki møtir, so 
letur ein í andstøðuni vera 
við at atkvøða, so verða 
slíkar avtalur gjørdar. Løg­
tingsformaðurin sigur seg 
einki kenna til tað.

Men fyri okkum, sum 
leggja so stóran týdning í 
hetta málið – og tað hildu 
vit eisini at flokkarnir 
hjá uppskotsstillarunum 
gjørdu, so er tað skuffandi 
at síggja, at uppskotið fær 
so lítla virðing, tá til stykkis 
kemur, og avgerðin skal tak­
ast.

– Hvat nú, um enn eitt 
fleiri úr samgonguni ikki 
møttu, meðan øll andstøð­
an møtti, so varð málið 
samtykt...?

13 tingfólk vantaðu 
í løgtingssalinum

Útvarpið er nú gjøgnum­
seyrað við handilsáhugamálum


